Dechrau cerdd neu ymroad oferddyn i ymadael â’r dafarn, i’w chanu ar Y Consymsiwn. 

1.

Pob Cristion moddion mwyn, nesewch, gwrandewch ar dwyn,
Rhag gormod syndod swyn mae gen-i gŵyn go gaeth;
Wrth weled ym mhob man y cry’ yn gu a gwan
Yn llunio siot yn llan, i’m calon rŵan yr aeth

Rhyw feddylie, gore gwaith, i droi’n o sydyn, dygyn daith,

Nid a-i i’r tafarne modde maith i wrando eu haraith hwy;
Mi fûm yn ofer tros rhyw hyd, yr ydw-i am dreio ’mendio ’myd,
Nid af i’r llanne, droee drud, o hyd un munud mwy.

2.

Rwy’n gweled saled swm y meddwyn lledwyn llwm

Yn cerdded llawer cwm, a hyn mewn cwlwm cas;
Ni chaiff gan neb fawr glod heb geiniog yn ei god,
Rhodio bydd tan rod mewn gormod syndod sias;
Mi gymra’ siampal o ryw rai sydd gwedi gwario eu tir a’u tai,
Gwna hynny les, mi yfaf lai, mi drof yn ddifai ddyn;
Llawer fydd yn gwario swm a’r wraig yn cerdded hyd bob cwm

A’i meddylie ar droee yn drwm neu’n ddigon llwm ei llun.
3.

Am hyn, yn ddygyn dda, yn rhwydd mi edifarha’,
I’r dafarn mwy nid a’ neu lety’r ddalfa ddu;
Af at fy ngwraig bob tro yn fwyn er dim ar fo,
Mi gadwa’ i gyd tan go’ fy eiddo yn gryno gry’;
Nid meddwi’n ffraeth mewn moddion ffri neu guro’n llaes am gwrw yn lli’
Ond gweddeidd-dra fynnaf fi, a hyn rwy’ i’w hoffi o hyd;
Os bûm i’m trin ar lawer tro yn feddwyn llaith un fodd â llo,
Ffarwél i’r dafarn gadarn go’, dof eto i ’mendio ’y myd.

Yn ail Dechrau cerdd ne ymrouad oferddun i’madel ar Dafarn yw chanu ar y Consymsiwn. 

1.

Pob Cristion moddion mwyn neshewch gwrandewch ar dwyn

Rhag gormod syndod swyn mae gan i gwy’n go, gaeth,

Wrth weled ymhob man y cru yn gu a gwan,

Yn llinio siot yn llan im calon ’r owan ’r aeth,

Rhiw feddylie gore gwaith i droi n o sydon dygyn daith,

nid ai ir tafarne modd maith i wrando i haraith hwy

mi fum yn ofer tros rhuw hyd yr ydw am dreio mendio mŷd

nid af ir llanne droue drud o hyd un munud mwy.

2.

Rwi n gweled saled swm y meddwyn lledwyn llwm

Yn cerdded llawer cwm a hyn mewn cwlwm câs,

ni cheiff gan neb fawrglod heb geiniog yn i god

rhodio bydd Tan rhod mewn gormod syndod sias,

mi gymra siampal o riw rai sydd gwedi gwario i Tir ai Tai

Gwna hyny les mi yfaf lai mi drof yn ddifai ddyn,

llawer fydd yn gwario swm arwaig yn cerdded hyd bob cwm

ai meddylie ar droue yn drwm neu’n ddigon llwm i llun

3.

Am hyn y ddygn dda yn rhwydd mi edifarha

Ir dafarn mwy nid a neu letu’r ddalfa ddu

Af at fy ngwraig bob Tro yn fwyn er dim ar fo

mi gadwa i gid tan gô fy euddo’n gryno gru,

nid meddwi’n ffraeth mewn moddion ffri neu guro’n llaes am gwrw’n lli

Ond gweddeidd-dra fyna fi a hyn rwi yw hoffi o hyd,

Os bum im Trin ar lawer tro yn feddwyn llaith un fodd a llo

ffarwel ir dafarn gadarn go dof eto i mendio y myd.

Hugh Jones Llangwm ai Cant

Y testun

Argraffwyd yn yr Amwythig tros William Roberts. Gwelir y dyddiad 1758 mewn print ar yr wynebddalen.

